
MINUTI

IĊ-CHAIRPERSON (Onor. Etienne Grech): Nagħti merħba lil kull min hawn preżenti għal din il-laqgħa. Nitlob jekk hawnx permess miż-żewġ naħat sabiex nibdew il-laqgħa bi tliet Membri? (Onor. Membri: Iva) Jidher li hawn permess.  

Il-Minuti ta’ Laqgħat Nri 10, 11 u 12 li saru nhar l-Erbgħa, 16 ta’ Mejju, 27 ta’ Ġunju u 17 ta’ Ottubru 2018 rispettivament ġew ikkonfermati.

DISKUSSJONI DWAR L-ABBOZZ NRU 47 – ABBOZZ TA’ LIĠI LI JEMENDA L-KODIĊI ĊIVILI, KAP. 16 U L-KODIĊI KRIMINALI, KAP. 9, BIEX JIPPROVDI GĦALL-IMMUNITÀ MIR-RESPONSABILITÀ F’KAŻIJIET TA’ SALVATAĠĠ JEW TENTATTIV TA’ SALVATAĠĠ.

IĊ-CHAIRPERSON: Illum se nitkellmu dwar il-Good Samaritan Law u qabel ma nibda nsejjaħ lill-mistednin li ġibna hawnhekk se nsejjaħ lill-Onor. Claudio Grech sabiex jagħtina preżentazzjoni qasira proprju dwar dan l-abbozz ta’ liġi li ressaq quddiemna.  L-Onor. Claudio Grech.

ONOR. CLAUDIO GRECH: Sur President, se nressaq din il-preżentazzjoni qasira sabiex infakkar ftit ir-raġunijiet għaliex ressaqna dan l-abbozz ta’ liġi u minn fejn kien ġej il-ħsieb dwar din il-leġiżlazzjoni. Meta jien u sħabi konna qegħdin nagħmlu r-riċerka dwar dan l-abbozz ta’ liġi propost, il-punt tat-tluq kien dwar tema pjuttost akkademika u ċjoè l-valur ta’ ħajja. X’inhu l-valur ta’ ħajja? Internazzjonalment, b’mod partikolari fl-Amerika, tara li hemm mekkaniżmi kif ukoll komputazzjoni statistika dwar x’inhu dak li jgħidulu the value of a statistical life, li fl-Amerika jintuża biex meta tkun qed tiddaħħal policy, b’mod partikolari policy marbuta ma’ aspetti ambjentali, il-policy makers iħarsu lejn l-impatt ekonomiku u lejn termini ta’ ċifri ekonomiċi dwar il-ħajja tan-nies x’se jkun qiegħed iwassal. U fil-fatt l-Environmental Protection Agency, l-EPA fl-Amerika hija designated sabiex tagħmel dawn it-tip ta’ komputazzjonijiet li jridu jsiru wkoll b’mod statutorju. 

F’pajjiżna għall-grazzja t’alla m’għandniex din id-dilemma tal-ħajja fuq kuntest ekonomiku għaliex naħseb li f’pajjiżna, kemm iż-żewġ partiti rappreżentati fil-Parlament, imma aktar u aktar fis-soċjetà tagħna għandna t-twemmin li l-ħajja hija imprezzabbli u ma tistax twaħħlilha valur magħha. Allura l-argumentazzjoni minn fejn ġej il-ħsieb wara dan l-abbozz ta’ liġi huwa purament magħmul mill-ħsieb li la l-ħajja hija imprezzabbli, la l-ħajja ma tistax tingħata valur, aħna bħala leġiżlaturi rridu naraw li ndaħħlu leġiżlazzjoni favur il-ħajja u favur il-protezzjoni tal-ħajja. 

Dan wassalna għal dak li internazzjonalment jissejjaħ il-kunċett tas-Samaritan it-Tajjeb li huwa mibni fuq il-kunċett ħiereġ mill-parabbola li nsibu fil-Bibbja - m’għandix dubju li kulħadd xi darba jew oħra sema biha – imma li huwa wkoll prinċipju leġiżlattiv li ssibu fil-pajjiżi żviluppati kollha. Dan jiġi trattat b’mod differenti kullimkien imma bażikament għandek tliet elementi fih. Meta tħares lejn id-dinja kollha ssib li għandek tliet elementi prinċipali u l-ewwel wieħed huwa d-duty of care. Għandek ħafna pajjiżi li għandhom l-obbligu sabiex dak li jkun jassisti. X’inhu dan l-obbligu li inti tassisti? Jekk tara persuna li qiegħda f’periklu għandek numru ta’ leġiżlazzjonijiet madwar id-dinja fejn inti tiġi obbligat li tgħin u jekk dak l-obbligu ma twettqux tista’ tiffaċċja prosekuzzjoni kriminali jew tiffaċċja danni ċivili. 

It-tieni element huwa l-protezzjoni kontra danni u kontra prosekuzzjoni, jiġifieri qed nitkellmu fuq l-immunità. Mela jekk inti rajt lil xi ħadd li qiegħed f’periklu u għintu u wasalt biex bl-għajnuna tiegħek aktar iggravajt is-sitwazzjoni tal-individwu, inti hemmhekk ikollok l-immunità mill-prosekuzzjoni u mid-danni. It-tielet element huwa l-kumpens għal min isalva, li dan il-kumpens mhuwiex jingħata bħala reward imma biex ikopri l-ispejjeż li dak li jkun ikun daħal fihom biex tak l-għajnuna tiegħu, stante li dawn ikunu jistgħu jiġu kkwantifikati. Dan il-kunċett jiġi applikat fid-dinja kollha permezz ta’ permutations differenti. F’din l-islide qiegħed nurikom numru minnhom. Hawn min idaħħal id-duty of care mingħajr ma jdaħħal il-protezzjoni jew l-immunità, hawn min idaħħalhom it-tnejn u hawn min ma jdaħħalx id-duty of care imma jdaħħal l-immunità. F’kull pajjiż u f’kull stat fl-Amerika u fil-Kanada għandhom mekkaniżmi li dawn it-tliet kunċetti jeħduhom u jippreżentawhom fil-liġi tagħhom b’mod differenti. 

Is-sitwazzjoni f’pajjiżna qiegħda tali li fil-liġijiet tagħna ma ssibx referenza diretta għal dan il-kunċett. Darba kien hemm referenza f’kawża li kienet marbuta ma’ overdose tad-droga, fejn il-Qorti kienet għamlet referenza għall-kunċett u kienet irreferiet għal ċerti elementi tad-duty of care. Però fil-leġiżlazzjoni tagħna la teżisti duty of care u lanqas teżisti immunità mil-liability jekk mort tgħin persuna li kienet fil-periklu. U dak kien il-mottiv tagħna sabiex inressqu dan l-abbozz ta’ liġi. Dan ġie mmotivat mill-fatt li r-risk exposure tal-individwu, dak il-ftit ħin li wieħed jista’ jieqaf biex jaħsibha jekk jagħtix l-għajnuna jew le għax jibża’ li jispiċċa jiffaċċja konsegwenzi kemm fuq livell kriminali jew fuq livell ta’ danni ċivili, dawk il-ftit minuti jistgħu jwasslu biex tiġi ppreġudikata ħajja jew le. Fid-dinja kollha tara li l-għan ewlieni tal-leġiżlaturi dejjem kienet li dawn it-tip ta’ kunċetti ddaħħalhom biex min għandu l-abilità li jgħin ma jkun hemm xejn legali li jżommu milli jagħti dik l-għajnuna. 

Jekk taraw il-Liġi Nru 537 li ġiet introdotta fil-leġiżlatura preċedenti, li hija marbuta mal-każijiet ta’ droga, fejn il-Parlament kien illeġiżla provisions fil-liġi biex min jinstab bil-pussess ta’ droga l-ewwel jingħata trattament u mhux jintefa’ il-ħabs, għall-ewwel darba f’dik il-liġi saret referenza għal dan il-kunċett tas-Samaritan it-Tajjeb. U allura ddaħħlu provisions biex fejn kellek sitwazzjoni fejn għandek aktar minn persuna waħda li qegħdin jieħdu d-droga u xi ħadd minnhom waqa’ f’overdose, dik il-persuna li tkun qiegħda tgħin ikollha qisu l-immunità mill-prosekuzzjoni għall-użu tad-droga stante li tkun għenet jew ġabet l-għajnuna għal dik il-persuna li waqgħet f’overdose. Indubjament dak kien pass fid-direzzjoni t-tajba għax – għalkemm limitatament għal ċirkostanzi ta’ overdose ta’ droga – qed iwassal il-ħsieb li qegħdin inressqu aħna hawnhekk. 

Minn diversi mistoqsijiet parlamentari li jien għamilt ipprovajt noħroġ ukoll is-sitwazzjoni eżistenti marbuta mas-settur pubbliku peress li dan l-element għandu mpatt kbir fuq il-ħaddiema fil-qasam tas-Saħħa, fuq il-ħaddiema fil-qasam tal-Protezzjoni Ċivili, fuq il-pulizija, eċċ. Hawnhekk tistgħu taraw ftit indikazzjonijiet tal-aspett tal-first aid, b’mod partikolari fuq kif qed jiġi trattat fil-qasam pubbliku. Punt importanti ħafna huwa l-aspett tal-insurance li l-health professionals għandhom u li l-Gvern ikoprihom biha. Health professional li qiegħed fis-servizz pubbliku għandu polza tal-assigurazzjoni li tkoprih mil-lat tal-Gvern - sakemm ma jkollux polza ta’ assigurazzjoni oħra separata – u allura tkoprih biss waqt li jkun qiegħed on duty. U allura dik il-polza ma tkoprihx jekk ikun qed jagħti l-għajnuna barra l-ħin tax-xogħol. L-abbozz ta’ liġi li ressaqna huwa wieħed qasir u konċiż u mhux qed jipprova jerġa’ jivvinta xi kunċetti ġodda jew xi kunċetti stabbiliti. Huwa abbozz ta’ liġi li fih tliet emendi; waħda għall-Kodiċi Kriminali u tnejn għall-Kodiċi Ċivili. L-emenda għall-Kodiċi Kriminali qiegħda ssir biex tipproteġi lir-rescuer minn criminal liability, jiġifieri minn prosekuzzjoni jekk hu jgħin persuna oħra li tkun fil-periklu. U l-emendi għall-Kodiċi Ċivili huma intiżi biex tipprovdi l-immunità mid-danni, jiġifieri minn xi ħadd li jista’ jagħmel claim għal civil damages kontra r-rescuer u l-oħra biex ir-rescuer ikun jista’  jagħmel claim għal any material damages li jkun sofra fil-proċess ta’ dak is-salvataġġ. 

Ftit punti importanti li rrid nagħmel aċċenn għalihom huma li l-ewwel nett aħna qegħdin niffokaw fuq sitwazzjoni ta’ persuna li tkun qiegħda f’riskju jew f’periklu imminenti. Xi jfisser dan? Din il-liġi mhijiex intiża biex xi ħadd jibda jipprattika s-salvataġġ fuq persuni oħra sempliċement għax ikun ra lil xi ħadd li lewa jdejh jew forsi jkun kiser siequ. Hawnhekk qegħdin ngħidu “persuna li qiegħda f’riskju ċar u imminenti”, mela ma’ dik irridu norbtu wkoll li mhuwiex qed jiġi mpost id-duty of care. Dan huwa punt importantissimu. Il-leġiżlazzjoni tagħna hija simili għal dik tal-Irlanda, għallinqas b’dak li qegħdin nipproponu aħna, u li allura d-duty of care, l-obbligu li inti tgħin f’dan l-istadju – dan għamilnieh wara li kkonsultajna ma’ diversi organizzazzjonijiet differenti – mhuwiex qed jiddaħħal. Dan huwa relevanti b’mod partikolari għal min jaħdem fis-settur pubbliku li jkun qed jiffaċċja numru ta’ persuni li jkunu taħt it-tutela tiegħu jew taħt l-operat tiegħu, u li din il-liġi bl-ebda mod mhu qed toħloq xi obbligu fil-job description tal-individwu jew f’dak li hu mistenni mill-individwu li hu jrid jagħti s-salvataġġ, anke jekk il-persuna tkun f’periklu imminenti jew ċar. Però mill-banda l-oħra l-abbozz ta’ liġi qed jipproponi li jagħti l-immunità lil dik il-persuna li jekk tgħin persuna li hija fil-periklu, dik il-persuna mbagħad m’għandhiex tiffaċċja danni ċivili kif ukoll prosekuzzjoni għax tkun għenet lil dik il-persuna li tkun qiegħda f’riskju. Dan huwa importanti ħafna. 
 
L-għan ewlieni tal-liġi huwa li nneħħu l-eżitazzjoni - b’mod partikolari għal dawk li għandhom l-abbiltà li jgħinu lil ħaddieħor – li wieħed jista’ ikollu meta jiġi biex jipprovdi l-għajnuna tiegħu. Jekk għandek first aider li qed jara inċident jew qed jara lil xi ħadd f’periklu u jaf li jista’ jagħti l-għajnuna tiegħu imma jaf ukoll li waqt li qed jagħti l-għajnuna jista’ jirriżulta li hu stess jiġi mfittex kriminalment jew inkella jiġi mfittex għal danni ċivili mill-persuna li kienet fil-periklu u dan jiddeċiedi li jagħti l-għajnuna tiegħu, aħna rridu nipproteġuh stante li ma jagħmilx dak li jagħmel jew b’intenzjoni ħażina jew inkella with gross negligence. Dan huwa simili għall-mudell Irlandiż u għal diversi pajjiżi oħra li għandhom il-protezzjoni mill-immunità. Mit-tliet prinċipji li semmejna l-prinċipju tad-duty of care mhux qed jiddaħħal f’dan l-istadju. Naħseb li l-ewwel irridu naraw kif se tiġi attwata din il-liġi. Il-prinċipju tal-immunità mill-prosekuzzjoni u mid-danni ċivili qegħdin indaħħluha u qed indaħħlu wkoll it-talba għall-kumpens għal danni materjali mill-individwu li jkun wettaq is-salvataġġ.

Fl-aħħar slide tal-preżentazzjoni tiegħi tistgħu taraw ħsieb li kienet għamlitu l-awtriċi J.K. Rowling. Fl-opinjoni tiegħi huwa kumment li jitkellem waħdu u indubjament il-motivazzjoni finali ta’ din il-leġiżlazzjoni hi li jekk aħna, permezz ta’ din il-liġi, matul is-snin inkunu kkontribwixxejna sabiex insalvaw ħajja waħda, allura żgur li nkunu għamilna ġid enormi. Grazzi.

IĊ-CHAIRPERSON: Grazzi. Hija diskussjoni verament interessanti. Jiena qed nifhem li l-prinċipju tal-Good Samaritan Law jista’ jinbidel, fis-sens li d-duty of care  jista’ ivarja kif ukoll il-modi ta’ kif jistgħu jsiru dawn iċ-ċirkostanzi. Waqt li l-Onor. Claudio Grech kien qiegħed iressaq il-preżentazzjoni tiegħu ġewni f’moħħi tliet xenarji li kull min iżomm ruħu aġġornat mal-current affairs ta’ Malta jaf għalxiex qed ngħid. Issa hawnhekk mhux qegħdin nitkellmu fuq il-Ġermanja jew fuq l-Ingilterra jew fuq l-Istati Uniti imma qed nitkellmu fuq pajjiżna. Pereżempju m’ilux kellna persuna li marret tipprova tgħin lil xi ħadd li kien waqa’ fil-baħar. Issa jekk persuna taqa’ il-baħar u jkun hemm xi ħadd fuq l-art, dan jista’ imur jgħinha? Għandu d-dover li jaqbeż fil-baħar biex jgħinha? U jekk jaqbeż fil-baħar u jegħreq, x’inhuma d-doveri hemmhekk? Il-liġi hawnhekk hija pjuttost delikata u mimlija kumplikazzjonijiet legali li wieħed irid joqgħod attent ħafna għalihom. 
Eżempju ieħor li naħseb alluda għalih l-Onor. Grech huwa meta żewġ persuni qegħdin jieħdu d-droga u wieħed minnhom ikollu overdose, f’dak il-każ x’jagħmel dak li għadu b’saħħtu? Jista’ jieħu lil sieħbu l-isptar? Jew inkella jispiċċa jeħel hu? Ikollu immunità  mill-prosekuzzjoni jew jeħel li qed jieħu d-drogi hu wkoll? Dan huwa pass importanti li għandu jsir u dan l-abbozz ta’ liġi li ġie ppreżentat għandu jiġi diskuss fil-Kumitat Permanenti għall-Konsiderazzjoni tal-Abbozzi ta’ Liġi, biex hemmhekk ikun jista’ jiġi rfinat aktar. 

Eżempju ieħor huma t-tfal fl-iskola. Jekk xi ħadd mit-tfal tiegħi jħossu ħażin xi jridu jagħmlu l-għalliema? Se nafda t-tifel tiegħi f’idejn l-għalliema? Għandha tingħata għajnuna mill-għalliema? X’se jkollhom bħala responsabilità l-għalliema? U hawnhekk nistieden lis-Sur Marco Bonnici, il-President tal-MUT sabiex, jekk jogħġbu jersaq madwar il-mejda ħalli jgħidilna x’inhuma l-opinjonijiet tiegħu dwar din il-proposta tal-Good Samaritan Law. Kif tixtiequ li tolqotkom lilkom? Ikollkom immunità? Ikollkom responsabbiltà? Ikollkom duty of care? Ikollkom bżonn ta’ kunsens iffirmat mingħand il-ġenituri qabel ma tagħmlu xi ħaġa? Jew inkella jekk xi tifel iħossu ħażin jew jaqa’ u iweġġa’ intom għandkom ir-responsabbiltà biex tagħtuh il-first aid jew tgħinuh? Is-Sur Marco Bonnici.

IS-SUR MARCO BONNICI (President tal-MUT): Ir-responsabbiltà finalment hemmhekk qiegħda, jiġifieri l-edukaturi qegħdin hemmhekk in loco parentis u ultimately l-onus qiegħed fuqhom għal dak li jinqala’ waqt il-ħin tal-iskola. Kull tifel u tifla li tista’ tweġġa’ jew tinqalagħlha xi ċirkostanza fejn trid tiġi assistita, hemmhekk l-ewwel interface li għandek huma l-għalliema, l-LSAs u l-Kindergarten Educators. Fl-iskejjel għandna mekkaniżmi li introduċejniehom matul dawn l-aħħar snin,  partikolarment il-first aiders li suppost għandna tnejn f’kull skola imma li sfortunatament m’għandniex fl-iskejjel kollha minħabba nuqqas ta’ interess. Dawn qegħdin hemmhekk għal life threatening conditions, bħal pereżempju fejn għandek nut allergies trid tingħata l-Epipen u f’każijiet oħra fejn ikunu jridu jingħataw suppożitorji minħabba xi emerġenza. Għandna personnel li huma designated proprju għal dawn l-affarijiet.

Li ma nixtiequx hu li permezz ta’ din il-liġi – jien diġà ressaqt il-veduti tiegħi mal-Onor. Claudio Grech u mal-Onor. Therese Comodini Cachia – jkollna din l-istruttura b’dawn il-first aiders li għandna fl-iskejjel - struttura li diġà qiegħda hemmhekk u li għandha tissaħħaħ – li tispiċċa titneħħa biex minflokha jagħmel tajjeb dan l-abbozz ta’ liġi! Aħna ma rridux li struttura li diġà teżisti, issa jiġi xi ħadd u jgħidilna li ħadd mhu liable. 

IĊ-CHAIRPERSON: Sur Bonnici, nitolbok biex jekk għandek xi suġġerimenti tibagħthom ukoll lill-Kumitat. 

IS-SUR MARCO BONNICI: Iva. Li qed ngħid jien hu li għandna struttura li diġà qiegħda taħdem. Issa aħna nixtiequ li dik l-istruttura tibqa’ hemmhekk. Li mbagħad ikollok l-immunità għall-persuni l-oħra hija xi ħaġa pożittiva u aħna naqblu magħha. Jiġifieri meta tkellimna fuqha għedna li aħna favur tagħha, nemmnu li hija meħtieġa, b’mod partikolari għall-iskejjel, bħalma hi meħtieġa għal postijiet oħra. Li ma naqblux hu li tneħħi struttura biex tagħmel din minflokha.

IĊ-CHAIRPERSON: Ovvjament kulħadd jaf iċempel għall-ambulanza. Il-poplu Malti jekk jara lil xi ħadd midrub se jaqbad u jċempel għall-ambulanza, imma sakemm tiġi l-ambulanza anyone at hand se jkun involut. U fil-klassijiet jew fil-bitħa tal-iskola, fejn qegħdin jilagħbu t-tfal, sakemm tiġi l-ambulanza l-għalliem jista’ ikun li jkollu bżonn jagħmel xi ħaġa. 

IS-SUR MARCO BONNICI: U għalhekk naqblu magħha. 

IĊ-CHAIRPERSON: Imma d-duty of care jew l-immunità? 

IS-SUR MARCO BONNICI: F’dan l-istadju fuq l-immunità. Għalkemm nafu li qegħdin in loco parentis, aħna xorta xettiċi fuq id-duty of care bħala prinċipju u ma naħsibx li qiegħda tiġi dibattuta f’dan l-istadju. Il-prinċipju tal-immunità nemmnu li se jgħin lil dak li bħalissa jaf x’għandu jagħmel imma jibża’ jgħin minħabba l-issue tal-immunità. Ultimately id-duty of care, piu o meno diġà qiegħda fl-iskejjel u hija implied għax inti qiegħed hemmhekk u trid tagħmel xi ħaġa. Però din mhu qiegħda espliċita taħt l-ebda liġi. 

IĊ-CHAIRPERSON: Hawn iktar mistoqsijiet? (Onor. Membri: Le) Sur Bonnici, nirringrazzjak tal-kontribuzzjoni tiegħek. Nistieden issa lis-Sur Kevin Camilleri, Deputy Secretary General tal-GWU, sabiex jagħtina l-kummenti tiegħu dwar ħaddiema li jgħinu lil sħabhom fuq il-post tax-xogħol.

IS-SUR KEVIN CAMILLERI (Deputy Secretary General tal-GWU): Naħseb li rridu nitilqu mill-prinċipju li fejn ikun hemm bżonn l-għajnuna, kemm jista’ ikun din tingħata, u tingħata b’mod strutturat, kif qal il-kollega ta’ qabli. Prattikament illum fuq il-postijiet tax-xogħol il-liġi tinsisti li jkollok first aider ma’ kull 50 impjegat f’kull kumpanija. Issa jkun hemm okkażjonijiet fejn mhux dejjem ikollok first aider available u dan jew minħabba n-natura tax-xogħol tiegħu jew għax ikun qiegħed x’imkien ieħor jew għax ikun qiegħed bil-leave. Għaldaqstant meta tingħata l-għajnuna aħna all out li dak li qed jagħti l-għajnuna għandu jkun kopert bl-immunità. Jekk ma nagħmlux hekk dak li jkun se jibda jistaqsi lilu nnifsu jekk għandux jgħin jew le minħabba li jista’ jiġi implied! Allura fejn tidħol l-immunità aħna naqblu magħha mija fil-mija. 

IĊ-CHAIRPERSON: L-abbozz ta’ liġi jgħid ukoll li jekk ikun hemm xi negliġenza kbira ...

IS-SUR KEVIN CAMILLERI: Imma kemm hi negliġenza kbira? Naħseb irid ikun hemm xi parametri fejn bniedem jidentifika negliġenza kbira kemm hi. Bħala first aider jien żgur mhux se nagħmel intervent li jagħmel xi ħadd mediku jew xi ħadd paramediku imma jekk dak il-ħin hemm bżonn nagħmel xi ħaġa għax kapaċi nagħmilha, nista’ nagħmilha? Allura naqbel li l-liġi għandha tispeċifika x’inhi negliġenza u x’inhi negliġenza kbira.

IĊ-CHAIRPERSON: Ħalli nagħtik eżempju; bħala tabib jien ġejt mgħallem - bħalma intom fil-first aid titgħallmu wkoll – li jekk tagħmel CPR fuq persuna li l-qalb tagħha qiegħda tħabbat normali u għandha l-pulses, tispiċċa tagħmel aktar ħsara milli ġid għax tkisser il-kustilji. U allura inti tista’ tiġi f’din iċ-ċirkostanza wkoll. 

IS-SUR KEVIN CAMILLERI: Jista’ ikun li tiġi f’din iċ-ċirkostanza imma naħseb li jekk se nitilqu minn din it-teorija se mmorru spiral ‘l isfel! Jien kieku l-kunċett nagħmlu b’mod differenti u ngħid li bniedem li għandu bżonn CPR, nippreferi nieħu dak ir-riskju u nkissirlu l-kustilji milli ma nagħmillu xejn u dan jispiċċa jmut xorta waħda. Jiġifieri l-bilanċ hemmhekk għandu jkun. Naqbel li jekk hemm bżonn l-għajnuna tagħtiha, imma ma rridx nagħtiha għax qed nipprova nagħmel xi ħaġa għall-aħjar u l-grazzi tkun li mbagħad l-individwu li qed jagħti l-għajnuna ma jkollux l-immunità u allura se tkun qiegħed titfgħu fi proċeduri legali meta dan kulma pprova jagħmel hu li jsalva ħajja! Jien naħseb li l-kunċett għandu jitlaq minn hemmhekk u naraw kemm hi kbira din il-gross negligence jew inkella minn fejn se nagħmluha. Li tlaqna minn parametri li inti qiegħed hemmhekk biex tipprova ssalva ħajja u qegħdin naraw kif nagħmlu biex inti jkollok l-immunità naħseb li huwa pass ‘il quddiem. 

Ovvjament fejn hemm id-duty of care wieħed għandu jara u jidħol iktar fid-dettall ta’ x’inhuma r-responsabbiltajiet għax fl-aħħar mill-aħħar inti għandek kollega tax-xogħol li għandu bżonn l-għajnuna u hemmhekk inti għandek żewġ opzjonijiet; jew taqbad u ċċempel għall-għajnuna u tistenna l-għajnuna tasal jew inkella taqbad u tagħtih l-għajnuna inti. Kif qegħdin illum jien kieku nagħżel l-ewwel opzjoni u nċempel għall-għajnuna għax jekk nagħmel xi ħaġa u ma tkunx korretta se nispiċċa niġi implied legalment ukoll. Allura kieku jien nippreferi li naqbad u nċempel. Issa permezz ta’ din li qed insemmu qed ikolli dik ix-xi ħaġa aktar u li subkonxjament inkun qed inħossha li rrid nagħti l-ewwel għajnuna anke bil-limitazzjonijiet tiegħi u avolja jekk m’iniex first aider, tabib jew paramediku. Issa tista’ tgħidli li b’din ix-xi ħaġa tista’ timplikalu ħajtu u tista’ aktar tkissru milli tgħinu. Iva, jista’ ikun hemm dawn l-okkażjonijiet imma naħseb li kulħadd għandu r-raġuni u r-raġuni tipprevali. Mela jekk nara li hemm xi ħaġa li m’iniex kapaċi nindirizzaha nħalliha għan-nies professjonali. Imma mbilli lil dak li jkun nagħmlu fir-recovery position ma naħsibx li dik l-azzjoni lili se tagħmilli ... 

Mela jien xorta għamilt dik ix-xi ħaġa li biha pprovajt ngħinu jew li biha forsi salvajtlu daqsxejn iktar ħajtu sakemm ġiet l-għajnuna professjonali. Madankollu xorta nemmen li jekk hemm proċedura jew protokolli, dawn għandhom jiġu esegwiti. Jekk jien m’iniex tabib jew bniedem professjonali tajjeb li nagħtih l-ewwel għajnuna imma qabel xejn l-ewwel ħaġa li għandi nagħmel hu li nċempel għall-assistenza ta’ nies professjonali. 

IĊ-CHAIRPERSON: Aktar mistoqsijiet? L-Onor. Claudio Grech.

ONOR. CLAUDIO GRECH: Irrid nagħmel osservazzjoni dwar punt li għamel referenza tajba ħafna għalih is-Sur Camilleri u ċjoè l-issue ta’ negliġenza kbira. Fl-abbozz ta’ liġi t-terminu qiegħed “negliġenza kbira u intenzjonata”. Hemmhekk l-iskop hu li tagħti lill-ġudikant il-fakultà li meta jkun qed jiżen iċ-ċirkostanzi tal-każ, – li lkoll naqblu li kull każ għandu l-peculiarity tiegħu u d-dinamika tiegħu – wara li jkun qabbad l-esperti kollha li jkollu bżonn iqabbad biex ikun jista’ jiddeċiedi jekk kienx hemm negliġenza kbira jew intenzjonata, ikollu ċerta leeway biex jieħu d-deċiżjoni tiegħu. B’dan il-mod qed nipprovaw nolqtu eżattament l-għan li għadek kif ġbartu inti fi kliem verament tajbin li fiċ-ċirkostanza tal-lum ħaddiem fuq il-post tax-xogħol qiegħed jaħsibha darbtejn jekk jgħinx jew le lil dak li jkun. Għalkemm jiena nemmen li fil-maġġoranza l-kbira tagħhom in-nies l-ewwel jagħtu l-għajnuna u mbagħad jaħsbuha wara. U jagħmlu sew li jaħsbuha wara dwar jekk jistgħux jgħinu jew le, però b’liġi bħal din u forsi bi proċess ta’ edukazzjoni akbar, fejn meta wieħed qed jagħmel taħriġ marbut ma’ first aid jiġi spjegat ukoll lilu dawn il-kunċetti, hemmhekk iva, naqbel miegħek mija fil-mija li nkunu qegħdin insaħħu dak li għandna llum. 

IĊ-CHAIRPERSON: Grazzi. Aktar kummenti? 

IS-SUR KEVIN CAMILLERI: Naħseb li kull abbozz ta’ liġi jekk ikun waħdu ma jkunx biżżejjed. U naħseb li ma’ dan l-abbozz ta’ liġi hemm bżonn ta’ edukazzjoni u aktar ħidma, speċjalment fuq il-postijiet tax-xogħol. Ovvjament jekk illum il-liġi tgħidlek li għandu jkollok żewġ first aiders fuq il-post tax-xogħol, dawn għandhom ikunu hemm imma xorta nistgħu nagħtu t-taħriġ lill-ħaddiema l-oħra biex l-għarfien tagħhom f’dan il-qasam jikber aktar. Ma rridux tobba, jiġifieri tabib huwa tabib, u first aider huwa first aider imma meta qed nitkellmu fuq il-liġi waħedha ma naħsibx li din se tkun suċċess jekk magħha ma jkunx hemm l-għodda meħtieġa biex naslu fejn irridu naslu. Naħseb li fl-aħħar tal-ġurnata kulħadd jaqbel li l-ħajja hija ħajja u kulħadd jagħmel minn kollox biex isalva ħajja. U kif qal l-Onor. Grech, probabilment inti l-ewwel se tagħmlu l-oġġett u mbagħad taħseb wara x’se jiġri. Naħseb li sar l-ewwel pass u dan il-pass huwa fit-triq it-tajba.  

IĊ-CHAIRPESON: Grazzi. Illum nafu li hawn numru ta’ żgħażagħ li qed imutu b’dik li jgħidulha sudden cardiac death. F’dawn l-aħħar ftit ġranet sar studju fuqha din minn ċerti professjonisti tas-saħħa li rnexxielhom isibu madwar tmien persuni żgħar mill-cohort li kienu qegħdin jistudjaw fuqu li qegħdin ibatu b’xi kondizzjoni tal-qalb li tippredisponihom għal sudden cardiac death. Issa llum qegħdin fi żmien fejn jista’ ikollok AED, Ambulatory External Defibrillator f’kull fabbrika - għandna wieħed minnhom fil-Parlament li kien ġabulna l-eks Deputat Albert Fenech - u f’kull skola biex jekk xi ħadd ikollu sudden cardiac death tkun tista’ tuża dan l-apparat fuqu u ssalvah. Dan l-abbozz ta’ liġi jista’ jkun ta’ għajnuna biex wieħed ma jibżax juża dan l-apparat però aktar ma jkun hemm – u hawnhekk naqbel miegħek ħafna Sur Camilleri – taħriġ fuq il-first aid aktar ikun aħjar.  

Issa nsejjaħ lir-rappreżentanti tal-UĦM, is-Sur Mario Sacco u lis-Sinjura Isabel Farrugia, sabiex jagħtuna l-opinjonijiet tagħhom dwar dan l-abbozz ta’ liġi, dwar id-duty of care u dwar l-immunità jekk wieħed jgħin lil xi ħadd. 

IS-SUR MARIO SACCO (Employment Relations Senior Manager): Sur President, nixtieq nirringrazzja lil dan il-Kumitat ta’ din l-opportunità. Xtaqt niċċara punt għax fid-diskussjoni nnotajnieha li m’hemmx linji gwida fejn tidħol l-immunità li tissalvagwardja r-rescuer f’każ ta’ life threatening jew inkella hux il-first aid jew mir-rescue għall-first aid għax anke r-rescue per se ġieli ssegwi first aid procedure jew helping procedure. 

ONOR. CLAUDIO GRECH: Le. Il-liġi hija speċifika u qiegħda tgħid li għal ċirkostanzi ta’ periklu imminenti u ċar. Fil-fatt il-kliem huwa “periklu attwali jew imminenti”, jiġifieri mhuwiex first aid ġenerali u l-ebda Good Samaritan Act ma tibni fuq il-first aid inġenerali għax inkella se twassal għal ċirkostanza fejn jista’ ikollok nies li mhumiex kompetenti li injury żgħira jispiċċaw iġibuha agħar! Pereżempju, jekk xi ħadd kiser idu, dik mhijiex xi ħaġa ta’ periklu imminenti jew attwali u għalhekk għandu jfittex l-għajnuna professjonali. Jekk persuna qiegħda f’riskju li tmut jew f’riskju ċar li tmut, dak il-periklu huwa ċar u allura hemmhekk tiskatta din il-liġi. Ma tiskattax għal każijiet biex tagħti immunità biex kulħadd f’daqqa waħda jsir tabib, nurse jew first aider però hija limitata biss għal ċirkostanza fejn persuna li qed tara lil xi ħadd li qiegħed f’periklu imminenti jew attwali tkun tista’ tneħħi dik l-eżitazzjoni sabiex tagħti l-għajnuna tagħha. 
IĊ-CHAIRPERSON: Kif inhu l-abbozz ta’ liġi jekk inti healthcare professional ma jkollokx immunità. 

ONOR. CLAUDIO GRECH: Ikollok ukoll imma ma jneħħilekx l-obbligi li għandek permezz tal-warrant tiegħek. Dawk l-obbligi taħt il-warrant tiegħek ma jneħħihomlokx però jkollok immunità speċifikament taħt din il-liġi. 

IĊ-CHAIREPRSON: Grazzi. Għandkom aktar kummenti? 

IS-SUR MARIO SACCO: Issa kemm fejn jidħol bħala ċittadin imma aktar u aktar fir-rwol tiegħi bħala ħaddiema, din il-kjarifika ġġib mistoqsija oħra magħha; jekk għandi rescuer li qed isalva persuna li qiegħda f’sitwazzjoni ta’ ħajja u mewt u r-rescue saret … Pereżempju, bniedem waqa’ fil-baħar u jien bħala ħaddiem tellajtu fuq il-blat u neħħejtu mill-periklu u poġġejtu mimdud mal-art. L-immunità tieqaf hemmhekk jew tkompli għaddejja? Jekk dan tgħabba f’ambulanza u mbagħad ġralu xi ħaġa b’konsegwenza fl-ambulanza, jien kopert ukoll għax hemmhekk għandek grey area! Safejn jien kopert bl-immunità? Ħa nieħu eżempju ieħor; xi ħadd waqa’ f’wied, tellajnieh u mbagħad irriżulta li għandu ksur. Mela ksur mhux każ ta’ life threatening imma ġara xi ħaġa minn hemm ‘l hemm. Allura s’hemmhekk tkoprik l-immunità u l-kumplament ma tkoprikx? Hemmhekk jista’ jkollok a grey area. Veru li kultant nagħmlu affarijiet ovvji u forsi wieħed ikun qed ifittex ix-xagħra fl-għaġina imma fir-realtà wieħed irid ikun jaf l-immunità safejn twassal għax … 

ONOR. CLAUDIO GRECH: Huwa punt validu. Ejja nitilqu minn fejn qegħdin illum. Illum m’għandek immunità ta’ xejn. Mela llum inti se titla’ quddiem ġudikant u se tara skont kif se jiddeċiedi dak il-ġudikant. Li qed nipproponu aħna hu li f’każijiet ta’ periklu imminenti u attwali, jekk inti għent persuna li waqgħet f’wied, jiġifieri tidher li qiegħda f’periklu ċar, kull konsegwenza li ħarġet minn dik l-għajnuna, għax inti m’aġġixxejtx b’mod kompletament negliġenti jew inkella biex tagħmlilha aktar ħsara lil dik il-persuna, kull konsegwenza l-liġi hija intenzjonata biex tagħtik l-immunità minnha. Li qed nagħmlu hawnhekk hu li qed indaħħlu prinċipju. Hawnhekk qed indaħħlu linji gwida għall-ġudikant biex ikun jista’ jasal għad-deċiżjoni tiegħu. 

Kif għedt qabel, huwa impossibbli li tiddefinixxi d-dinamika u ċ-ċirkostanza ta’ kull inċident u għalhekk għandek ġudikant li jkollu l-kapaċità li jiżen u jkollu l-provi u jkollu l-esperti l-oħra li se jkunu qed jagħtuh dak il-parir imma l-għan tal-liġi huwa li lilek, bħala rescuer, jagħtik l-immunità mill-konsegwenzi li stajt ikkawżajt bħala parti mir-rescue tiegħek kemm dak il-ħin kif ukoll jekk forsi l-persuna, sakemm tellajtha kienet għadha ħajja imma mbagħad din, minkejja li għamilt dak li stajt magħha, spiċċat mietet fi triqitha lejn l-isptar.

Il-liġi hija intiża biex lilek, bħala rescuer, meta qed tagħti l-għajnuna tiegħek u dik l-għajnuna ma tajthiex b’mod li huwa evidenti li tajtha b’mod negliġenti jew b’mod intenzjonat biex tagħmel il-ħsara, tagħtik dak is-serħan il-moħħ li l-għajnuna li qed tagħti ma tistax tiġi taħdem kontrik. Għax inkella x’kont tagħmel in the first place? Ma kontx tagħti s-salvataġġ tiegħek u kont biss iċċempel għall-għajnuna u tistenna sakemm tasal l-għajnuna! U forsi dik il-persuna, li kienet fil-periklu kienet tilħaq titlef ħajjitha jew inkella tispiċċa b’danni aktar permanenti. Dak hu l-prinċipju; li inti tagħti l-immunità mill-konsegwenzi kollha basta ma jkunx hemm negliġenza kbira fl-għajnuna li tkun tajt. 

IS-SINJ. ISABEL FARRUGIA: Jiena se nkompli fuq punt li semma s-Sur Camilleri dwar it-taħriġ u l-awareness. Jekk ma jkunx hemm awareness u x’inhu riskju imminenti jaf ikun hemm il-problemi għax persuna tara qasma żgħira fuq xi ħadd u tmur biex tagħti l-għajnuna hi. Għalhekk naħseb li l-enfasi għandha tkun fuq ir-riskju imminenti ħalli mhux kulħadd jaqbad jgħid li hemm persuna f’riskju u jmur biex jgħinha. 

IĊ-CHAIRPERSON: Verissimu għax jista’ jkollok persuna li pereżemju waqgħet sitt filati u kull m’għandha huwa ftit grif u dak li jkun imur biex jgħinha, iqajjimha biex tieħu ftit kafé imma din ikollha xi spinal fracture, jiġifieri jkollha xi ksur fis-sinsla tal-għonq u x’ħin imur iqajjimha jipparalizzaha għal għomorha! Mela inti tkun qed tgħinha imma fil-verità ġġibha f’sitwazzjoni agħar. Veru li din il-linja ta’ fejn hemm l-immunità u ta’ fejn hemm l-għajnuna u l-linja ta’ fejn hemm id-duty of care tista’ tvarja. Fil-fatt Dr Burmingham ħejjitilna dokument bil-pajjiżi fl-Ewropa u fid-dinja li għandhom il-Good Samaritan Act u kif din tattwa ruħha u x’poteri għandha f’dawn il-pajjiżi differenti. Għandkom aktar kummenti? 

IS-SINJ. ISABEL FARRUGIA: L-aħħar punt li xtaqt nagħmel hu biex fl-iskejjel jidħol ukoll is-suġġett tal-first aid u tal-fire fighting ħalli anke t-tfal ikunu jafu x’iridu jagħmlu. 

IĊ-CHAIRPERSON: Naqbel. Hawn kummenti min-naħa tal-Membri? L-Onor. Comodini Cachia. 

ONOR. THERESE COMODINI CACHIA: Sur President, kont qiegħda nisma’ dak li qed jingħad bħalissa u xtaqt ngħid li meta nħarsu lejn dan l-abbozz ta’ liġi għandna nifhmu li x-xewqa tal-Parlament hi li kull min se jieħu l-inizjattiva li jgħin taħt iċ-ċirkostanzi fejn għandek riskju imminenti, inti qed tagħtih a layer of protection li llum m’għandux. Għalkemm minħabba li ċ-ċirkostanzi jvarjaw u inti, peress li ġej mill-qasam tal-mediċina forsi tista’ tifhem aktar minna kemm ivarjaw dawk iċ-ċirkostanzi, ma nistgħux illum il-ġurnata ngħidu li f’din iċ-ċirkostanza r-riżultat se jkun hekk jew f’dik iċ-ċirkostanza se jkun hekk għax inti tgħallimna fuq kemm jistgħu jvarjaw dawk iċ-ċirkostanzi. 

Mela ladarba l-Parlament ikun qed jaqbel fuq kriterji oġġettivi ta’ meta tapplika dik il-protezzjoni, allura aħna li nkunu qegħdin nagħmlu hu li nagħtu lil min jieħu dik l-inizjattiva an added layer of protection, li llum m’għandux. Għalhekk naħseb li minkejja li kulħadd jibqa’ jistaqsi għax il-kurżità umana hekk hi, jiġifieri dejjem se nibqgħu b’dik il-kurżità ta’ x’se tkun il-konklużjoni finali, imma naħseb li rridu nifhmu li llum il-ġurnata anke jekk tiġri kwalunkwe ċirkostanza li tiġina f’moħħna, f’dik iċ-ċirkostanza m’għandekx livell ta’ protezzoni. U allura l-Parlament, u hawn is-sabiħ li qbilna ż-żewġ naħat tal-Kamra fuqha għax m’aħniex qed inħallu daqshekk ambigwità fis-sitwazzjoni li persuna li tieħu l-inizjattiva biex tgħin lil xi ħadd, aħna qegħdin ngħidulha li inti ħadt l-inizjattiva u aħna lesti li almenu lill-imħallef, jekk tasal quddiem l-imħallef, qed nagħtuh dik l-għodda biex hu jkun jista’ jużaha ħalli jagħtik il-protezzjoni. 

Naħseb li dan huwa l-animu ta’ dan l-abbozz ta’ liġi u meta tara kif jużawha pajjiżi oħra tinduna li dan l-animu joħroġ, jiġifieri bħala abbozz ta’ liġi se jkollok kriterji oġġettivi li lill-imħallef se jgħinuh f’liema ċirkostanzi u safejn għandu jagħtik din il-protezzjoni. Imma kif għedna ċ-ċirkostanzi tal-ħajja jvarjaw kompletament għax jista’ jaqa’ xi ħadd seba’ filati u ma jiġrilu xejn u mbagħad xi ħadd ieħor jaqa’ mill-istess għoli u jkorri. U allura dak hu l-ħsieb ta’ dan l-abbozz ta’ liġi u hija xi ħaġa tajba li l-Parlament qabel fuqu. Mela aħna qed nagħtuk - ma rridx nuża l-kelma “reward” - dik ix-xi ħaġa biex nuruk li napprezzaw li inti ħadt l-inizjattiva biex tgħin persuna oħra. Ovvjament din hija għodda biex iħaddimha l-imħallef imma se tkun qiegħda tgħin lil min ħa dik l-inizjattiva. 

IĊ-CHAIRPERSON: L-Onor. Comodini Cachia hija Membru f’dan il-Kumitat? 

ONOR. THERESE COMODINI CACHIA: Le, m’iniex Sur President. 

IĊ-CHAIRPERSON: Issa nistieden lil Dr Antoine Casha mill-Korp tal-Pulizija. Bħalma nafu l-pulizija jiffaċċjaw ta’ kuljum sitwazzjonijiet bħal dawn u jkunu l-ewwel nies fuq il-postijiet fejn ikun sar xi korriment jew inċident. Għalhekk nixtieq nitolbok, Dr Casha, sabiex tagħtina l-veduti tagħkom, speċjalment fuq dawn it-tnejn, id-duty of care u l-protezzjoni, jiġifieri kemm għandek dmir għax dik hija xi ħaġa li tista’ titbiddel minn pajjiż għal ieħor skont il-liġi li tagħmel. Fil-fatt anke dan l-abbozz ta’ liġi jista’ jiġi emendat skont kif tgħidulna u kif ikun hemm qbil. Xi protezzjoni għandu jkun hemm għal min qed jipprova jkun altruwista u jipprova jgħin? 

DR ANTOINE CASHA (Deputat Kummissarju Korp tal-Pulizija): Sur President, l-ewwel nett nirringrazzjak ta’ din l-opportunità li tajtuni sabiex nagħti l-veduti tal-Korp. Kont nixtieq li kieku qabel ġejt hawnhekk illum ikolli f’idi l-preżentazzjoni li għamel l-Onor. Claudio Grech ħalli kien ikolli idea ta’ x’inhuma l-ħsebijiet wara dan l-abbozz ta’ liġi u mhux tkun xi ħaġa f’vakuum … 

IĊ-CHAIRPERSON: Inti qiegħed tirriferi għall-abbozz ta’ liġi jew għall-preżentazzjoni?  

DR ANTOINE CASHA: Għall-preżentazzjoni li għamel l-Onor. Claudio Grech. 

IĊ-CHAIRPERSON: Is-Segretarju suppost bagħatlek kopja tal-abbozz ta’ liġi. 

DR ANTOINE CASHA: Iva. Issa qed nirriferi għall-preżentazzjoni fuq l-abbozz ta’ liġi. Mill-ftit riċerka li għamilt tidher li l-Good Samaritan Law hija xi ħaġa tad-daqqa t’għajn, ta’ imxi ħa mmorru! 

IĊ-CHAIRPERSON: Le, fiha varjazzjonijiet. 

DR ANTOINE CASHA: Fil-fatt Dr Buttigieg għamlet ir-riċerka u kull pajjiż għandu l-metodu tiegħu ta’ kif jimplimentaha. Jekk fl-Istati Uniti tal-Amerika għandek 52 stat, tista’ tgħid li kważi kollha għandhom varjazzjonijiet bejniethom. Sibt ukoll li hemm varjazzjoni bejn ċerti tradizzjonijiet legali, bejn il-common law countries u s-civil law countries li sa ċertu punt aħna nsegwu. Din hija xi ħaġa kkomplikata u mhux daqshekk faċli. Se nsemmi żewġ punti li semmejtli qabel fuq id-duty of care u mil-lat l-ieħor ta’ prosekuturi. Meta kont qed insegwi l-preżentazzjoni tal-Onor. Grech irrealizzajt li jien kont qed naraha bħala prosekutur. II-pulizija għandhom bosta funzjonijiet; fil-lock-up, jekk marru jarrestaw lil xi ħadd, jekk qed itellgħu lil xi ħadd il-Qorti, jekk qed jagħmlu road block, jew marru bħala first responders on the scene of an accident or crime, eċċ, kemm għandhom dan id-duty of care. Għalkemm forsi, jekk fhimtek sew, fil-preżentazzjoni tiegħek mhux qed jidħol dan id-duty of care, fil-fatt dan jeżisti għall-membri tal-Korp … 

IĊ-CHAIRPERSON: Semmejna kif fost il-ħaddiema għandu jkun hemm tnejn minn kull 50 imħarrġa bħala first aiders. Il-pulizija għandhom xi numru partikolari biex ikunu first aiders? 

DR ANTOINE CASHA: Ma jidhirlix li hemm xi numru stabbilit imma l-pulizija jżommu taħriġ regolari, anke r-rekluti fl-akkademja. Hawnhekk qed nara li l-pulizija għandhom żewġ funzjonijiet; waħda bħala first responders f’każ ta’ traffic accidents, fires, etc. Kellna wkoll każijiet fejn pulizija tat-traffiku eskortaw omm li kienet waslet biex twelled, jiġifieri niltaqgħu ma’ ħafna affarijiet. Min-naħa l-oħra rrid nara l-affarijiet mil-lat ta’ prosekuzzjoni, jiġifieri jekk il-pulizija tasal biex tressaq lil xi ħadd il-Qorti. Minn dak li fhimt s’issa l-burden neħħejtuh minn fuq il-pulizija, jiġifieri we should prosecute each and every case fejn jista’ jkun hemm dan in-nuqqas, avolja hawnhekk hawn miktub li m’hemmx responsabilità kriminali. Let me rephrase that. 

IĊ-CHAIRPERSON: Hawnhekk qed titkellem mhux bħala drittijiet ta’ pulizija imma aktar qed titkellem bħala prosekuzzjoni, li hija xi ħaġa oħra. 

DR ANTOINE CASHA: Għalhekk għedtlek li din hija twofold. Inutli noħloq immunità mir-responsabilità kriminali u xorta nressaq lil xi ħadd il-Qorti u wara ċertu ammont ta’ snin dan joħroġ liberat. Id-deċiżjoni to prosecute, id-deċiżjoni li l-pulizija tieħu l-azzjoni penali, il-Qorti fejn għandha teħodha jew fejn m’għandhiex teħodha? Nemmen li vis-à-vis il-liġi penali għandha tiġi rfinata għax hemm kunċetti li mhumiex daqshekk ċari, speċjalment meta tqabbilha mal-emendi għall-Kodiċi Ċivili. Id-Dottoressa semmiet kriterji oġġettivi li jistgħu jwasslu mħallef biex jara jekk hemmx immunità jew le. Almenu jkun hemm dawk il-kriterji oġġettivi b’mod ġenerali għax diffiċli biex tindirizza kull ċirkostanza li tista’ tinqala’ fil-ħajja. Imma almenu jkun hemm certain basic minimum criteria li jgħinu lil dak li jkun biex jieħu dik id-deċiżjoni jew jekk iressaqx il-Qorti jew le lil xi ħadd, jew inkella jekk dak li jkun għandux jinstab ħati jew le. Kif għedt din hija a twofold process; għandek il-prosekuzzjoni u għandek min irid jiġġudika. Fil-fatt mil-lat penali għandi r-riservi tiegħi kemm awtomatikament persuna li tkun qed taġixxi in good faith tista’ titressaq il-Qorti. Il-kwestjoni ta’ negliġenza u fejn tidħol f’dan il-konċett huwa taħt reati involontarji … 

IĊ-CHAIRPERSON: Inti lawreat fil-liġi hux hekk? 

DR ANTOINE CASHA: Iva. 

IĊ-CHAIRPERSON Tajjeb. Għax qiegħed nisimgħek titkellem b’mod tekniku. 

DR ANTOINE CASHA: Bażikament biex ikun hemm responsabilità penali - ma rridx inkun daqshekk tekniku imma dawn il-konċetti napplikawhom aħna u rridu narawhom f’qafas legali sħiħ - jrid ikollok il-mens rea, il-formal element, il-ħsieb, l-intenzjoni, u l-azzjoni voluta jew l-actus reus. Hemmhekk għandek ir-responsabilità kriminali. Jekk jeżistu dawn it-tnejn flimkien you are criminally liable. Jekk wieħed minn dawk huwa nieqes, hemmhekk m’għandekx responsabilità penali. Pereżempju, jekk ikollok persuna li qatlet lil xi ħadd, tatu daqqa ta’ sikkina u qatlitu, imma dak il-ħin tar-reat kienet miġnuna, mela hemmhekk ma kellhiex il-fakultà u allura m’għandhiex responsabilità kriminali. 

ONOR. THERESE COMODINI CACHIA: Imma xorta takkużawh. 

DR ANTOINE CASHA: Xorta ntellgħuh il-Qorti. Dawn huma kunċetti … Issa jekk għandek il-kwestjoni tal-intenzjoni nieqsa ...  

ONOR. CLAUDIO GRECH: Hemm l-involontarju. 

DR ANTOINE CASHA: Imma hawnhekk qed immorru oltre! Hawnhekk qed ngħidu no case to answer. Qed nifhem sew? Mhux qed ngħidu li naqset ir-responsabilità. 

ONOR. CLAUDIO GRECH: Li għamilna hu li applikajna kunċetti li huma stabbiliti internazzjonalment biex inti ma jkollokx id-deterrent li hemm illum fejn din l-immunità ma teżistix.  

DR ANTOINE CASHA: Mhux qed naqbel. Biex inressaq lil xi ħadd il-Qorti jrid jirriżultali b’mod ċar li kien hemm xi negliġenza, imperizja, jew xi ksur tar-regolamenti biex inressqu taħt l-involuntary offences. Għalhekk qed ngħid li hemm immunità. 

ONOR. CLAUDIO GRECH: Ma jidhirlix li hemm immunità espliċita. 

DR ANTOINE CASHA: B’mod indirett. 

ONOR. CLAUDIO GRECH: Tant hu hekk li hija soġġettiva għall-aħħar jekk f’kull ċirkostanza li persuna tagħti l-għajnuna tagħha l-pulizija hijiex se tiddetermina jew tasal għall-konklużjoni jekk kienx hemm - almenu prima facie skont kif jidhrilha l-prosekuzzjoni - każ jew le. Li qed nagħmlu hawnhekk hu li dak li forsi llum huwa an unwritten rule qed nagħmluh u nartikolawh b’mod ċar, fis-sens li dak li qed tgħid inti li jiġri llum qed nartikolawh għax il-kriterji li semmejt inti qed nillimitawhom għal gross negligence u intenzjonata. Qiegħed jiġi ċċarat dak li forsi llum jista’ jwassal biex persuna taħsibha darbtejn qabel tagħti l-għajnuna tagħha. X’inhu l-għan tagħna? 

L-għan tagħna ma kienx li naraw kif il-liġi nirtokkjawha imma l-għan tagħna kien li nneħħu dik l-eżitazzjoni u l-ħsieb li xi ħadd kien ikollu qabel ma jaġixxi biex isalva lil xi ħadd. Illum fil-liġi m’hemm xejn sabiex lill-individwu tagħtih dak il-livell ta’ komfort. Hemm il-bon sens jew il-buona volontà tal-ispettur tal-pulizija jew tal-prosekuzzjoni, jew tal-Avukat Ġenerali, li fis-sapjenza tagħhom jiddeterminaw jekk kienx hemm każ jew le. Però, having said that, meta tara li ammont kbir ta’ pajjiżi daħħlu l-kunċett u ħassew il-bżonn … 

DR ANTOINE CASHA: Forsi ma ċċarajtx il-punt fil-bidu … 

ONOR. CLAUDIO GRECH: Qegħdin naqblu u jekk nistgħu nagħmluha aħjar. Jien li dejjem I toyed with the idea kienet li - u hawnhekk forsi fejn l-Onor. Comodini Cachia fuq l-aspett legali hija ħafna aktar istruwita minna – meta se tipprova tagħmel definizzjoni aktar dettaljata tal-kriterji, jekk tkunx qiegħed b’dak il-mod toħloq jew qed tillimita lill-ġudikant li fis-sapjenza tiegħu hu jkun qed jiżen il-każ li jkollu quddiemu. Ma ninsewx li l-ġudikant se jkollu l-fatti quddiemu; se jkollu r-rapporti tal-pulizija u tal-esperti. Issa aħna rridu nevitaw li jkun hemm il-gross negligence, jiġifieri li jkun hemm xi ħadd li ra lil xi ħadd imweġġa’ u bl-azzjoni li ħa b’mod intenzjonat, kompla jagħmillu l-ħsara. Issa jekk hemm xi definizzjonijiet li – il-vantaġġ tagħkom hu li għandkom esperjenza fuq iż-żewġ naħat tal-munita – intom taħsbu li l-Parlament għandu jikkonsidra, feel free li tgħadduhomlna. Fil-fatt l-għan tagħna li dan l-abbozz ta’ liġi jiġi diskuss quddiem dan il-Kumitat qabel ma jmur quddiem il-Kumitat Permanenti dwar l-Abbozzi ta’ Liġi kien proprju biex nagħtu l-feedback tagħkom ...

DR ANTOINE CASHA: Jekk tippermettuli għandi suġġeriment wieħed. 

THE CHAIRPERSON: Qabel tkompli nixtieq infakkar lil dawk li qegħdin jitkellmu li bħalissa qegħdin livestreamed u allura l-poplu Malti kif ukoll il-midja jistgħu jisimgħu dak li qed ngħidu. Din hija l-ewwel laqgħa tagħna fuq is-suġġett u se jkollna laqgħa oħra nhar l-Erbgħa li ġejjin, fejn se jkollna aktar esperti legali f’dan il-Kumitat. Qabel ma toħroġ din il-liġi trid tgħaddi wkoll mill-istadju tal-Kumitat Permanenti dwar l-Abbozzi ta’ Liġijiet li jista’ jirfina u jagħmel l-emendi meħtieġa għal dan l-abbozz ta’ liġi skont kif ikun hemm qbil fil-Kumitat. 

ONOR. MARIA DEGUARA: Dr Casha, inti għedt li sal-lum il-pulizija dejjem iħarsu lejn ir-reat jekk huwiex in good faith or not. Imma f’dan l-abbozz ta’ liġi qed ngħidu li malli tara lil xi ħadd li qiegħed f’periklu imminenti u tmur tgħinu, inti se tkun kopert mil-liġi biex ma tiġix ipproċessat. Minn dejjem kienet li jekk I act in good faith with an impromptu reaction, irrispettivament jekk forsi sarx xi ħaġa - mhux qed ngħidu gross negligence - għax ma kontx taf x’għandek tagħmel, intom ma tipproċessawhiex il-persuna?  

DR ANTOINE CASHA: Ma ridtx nidħol f’daqshekk … 

ONOR. MARIA DEGUARA: Biex naraw id-differenza bejn il-liġi li qed nintroduċu u dik li kien hemm qabel għax nifhem li jekk rajt wieħed jaqa’ minn fuq l-irdum għal isfel, awtomatikament inti se tinżel ħdejh u tibqa’ ħdejh sakemm tiġi l-għajnuna. Imma naħseb li inutli nitfgħu fuq dahari u nitla’ bih mal-irdum għax żgur li mhux se nagħmel ġid. Fejn kontu teħduha bħala acting in good faith? Jiena qiegħda naqbel miegħek imma qiegħda nipprova nara d-differenza fejn qiegħda. 

DR ANTOINE CASHA: Ħa norbotha eżatt ma’ dak l-istandard of care, fis-sens li jekk bħala first responder fuq ix-xena mar tabib, għalliem, infermier jew paramedic, hemmhekk il-liġi tistenna xi ħaġa aktar minnu għax dak huwa mħarreġ biex jindirizza sitwazzjonijiet bħal dawk. Min-naħa l-oħra, ċittadin normali li għaddej fit-triq u jiltaqa’ ma’ xi inċident, mhux mistenni minnu li jkun jaf is-CPR u kif jagħmel lil xi ħadd in the recovery position u dawn l-affarijiet kollha imma almenu moralmet għandu jċempel għall-għajnuna. Issa jien ma nixtieqx li jkun hemm xi ħadd li ma jifhimx f’dawn l-affarijiet u jażżarda jagħmel xi ħaġa xorta waħda għax jaf li m’hemmx imputabilità u allura jekk tiġi ħażina mhu se jiġrilu xejn. 

Anke għall-professjonisti, fis-sens li ma rridx – u ma naħsibx li se jiġri hekk – li jkun hemm negliġenza għax gross negligence xorta negliġenza tibqa’ u din strettament taqa’ taħt l-Artikolu 225 tal-Kodiċi Kriminali. Forsi dan il-blanket provision jinqasam fi tnejn; fejn jista’ jkun hemm l-immunità għal dawk li huma professjonisti u qed jaġixxu fid-doveri normali tagħhom, jiġifieri firefighter li qed jitfi n-nar waqt li qiegħed on duty nistenna mod u firefighter jew nurse li qiegħed off duty u bħas-Samaritan it-Tajjeb mar fuq ix-xena biex jagħti l-għajnuna tiegħu. 

IĊ-CHAIRPERSON: Kif inhu l-abbozz ta’ liġi bħalissa, jekk inti tabib, kopert bl-immunità wkoll? 

DR ANTOINE CASHA: Kif qed naraha hawnhekk tidher li iva, kopert. 

IĊ-CHAIRPERSON: Minn tabib wieħed jistenna aktar. 

DR ANTOINE CASHA: Hawnhekk qiegħda “kull persuna”, jiġifieri mhux qed tagħmel distinzjoni bejn … 

ONOR. CLAUDIO GRECH: Ma tistax tara l-liġi f’iżolament mill-bqija tal-liġijiet l-oħra. L-obbligu ta’ tabib ma joħroġx minn dik il-liġi imma joħroġ minn liġi kompletament separata, u dik il-liġi mhux qed tneħħi xi forma ta’ obbligu li għandu tabib taħt dik il-liġi. 

DR ANTOINE CASHA: Forsi nftehemt ħażin. 

IĊ-CHAIRPERSON: Tiġi active wkoll hux?

ONOR. CLAUDIO GRECH: Le, dik il-liġi hija active imma mbagħad ... 

IĊ-CHAIRPERSON: Però waħda tħassar l-abbozzi ta’ liġi l-oħra. 

ONOR. CLAUDIO GRECH: Le, mhux qed ineħħi l-obbligu tal-warrant ta’ tabib jew mhux qed ineħħi l-obbligu tal-warrant ta’ għalliem, kif qalilna s-Sur Bonnici. Mhux qed iddaħħal id-duty of care lejn it-tfal, jiġifieri inti trid tħares lejn il-liġi mhux f’iżolament u allura tgħid li tabib jista’ jagħmel li jrid. Tabib, skont il-warrant tiegħu għandu l-obbligi legali tiegħu, l-istess bħalma għandu obbligi legali l-pulizija. U allura din il-liġi sits alongside l-liġi l-oħra biex inti tagħti l-immunità jekk inti tabib off duty u nzertajt kellek tagħti l-għajnuna tiegħek meta kellek l-opzjoni li ma tagħtix dik l-għajnuna. Hawnhekk qegħdin nagħtu l-fakultà lill-individwu biex jagħti l-għajnuna tiegħu u b’hekk ikun jista’ isalva lil xi ħadd. We can split hairs till kingdom comes però fil-verità, l-għan aħħari huwa li inti qed tagħti lill-ġudikant il-fakultà li jekk dan fis-sapjenza tiegħu, fl-esperjenza tiegħu u wara li jkun sema’ l-provi kollha, jasal għall-konklużjoni jekk dik il-persuna aġixxitx in good faith jew inkella aġixxitx with gross negligence u b’mod intenzjonat li tagħmel il-ħsara. 

IĊ-CHAIRPERSON: Onor. Grech, jekk pereżempju, ikun hemm sitwazzjoni fejn tnejn qed jieħdu d-droga u wieħed minnhom jintilef minn sensih minħabba overdose. L-ieħor, jekk jieħdu l-isptar se jkun immune mill-prosekuzzjoni? 

DR ANTOINE CASHA: Hemm il-liġi. 

ONOR. CLAUDIO GRECH: Dik il-liġi mingħalija daħħalnieha aħna fl-2014 u hawnhekk qed nirriferi għal Kap. 537 li kkwotajt diġà minnu u jipprovdi għall-immunità. Fil-fatt dan jgħid hekk; 

“Any person who provides assistance to another person suffering from a drug overdose by taking such person to a hospital or to a place where he can receive appropriate medical care, his/her seeking assistance of the competent authority for such a purpose shall without prejudice to his liability for any other offence and not be liable to be prosecuted for having shared or consumed a prohibited drug in a quantity for personal use”. 

Jiġifieri qabel kien deterrent biex persuna tieħu lil xi ħadd l-isptar. U dik diġà daħlet.  

IĊ-CHAIRPERSON: Hawn aktar rimarki? 

DR ANTOINE CASHA: Fadalli xi ħaġa żgħira. Onorevoli, forsi tgħini daqsxejn fejn hemm il-proviso 226(c) li qed jgħid li; “Iżda dan l-artikolu ma japplikax fil-każ meta l-mezzi użati jkunu sproporzjonati għall-gravità tat-theddida”. X’inhu l-ħsieb hemmhekk għax vis-à-vis reati involontarji dawn iżjed assoċjati ma’ reati ġustifikabbli fejn ikollok self defence u reati oħra simili milli f’reati involontarji. 

IĊ-CHAIRPERSON: Tagħtu permess biex titkellem l-Onor.Comodini Cachia? (Onor. Membri: Iva) 

ONOR. THERESE COMODINI CACHIA: Jien kont qed nisma’ dak li kont qed tistaqsi u nifhem li hemm ħafna mistoqsijiet meta taraha mill-aspett ta’ prosekutur. Però anke jekk tara n-nota marġinali fl-abbozz ta’ liġi, tara li din tirrigwardja l-omiċidju involontarju. Nifhem li fi kwalunkwe ċirkostanza oħra li l-Kodiċi Penali jagħmel jew jippreskrivi bħala omiċidju involontarju l-pulizija jaraw jekk il-kondizzjonijiet jew il-kriterji ta’ dak ir-reat humiex hemmhekk u mbagħad jakkużaw u jkun sta għall-Qorti biex imbagħad tiddeċiedi jekk huwiex omiċidju involontarju jew le. U hawnhekk qiegħda nifhem li se jiġri l-istess ħaġa u allura l-pulizija jaraw jekk il-kundizzjonijiet jew il-kriterji ta’ dak ir-reat humiex qegħdin hemmhekk u mbagħad jakkużaw. U jkun sta għall-Qorti biex imbagħad tiddeċiedi jekk dak kienx omiċidju involontarju jew le. 

Il-prosekutur mhux se jiddeċiedi hu jekk hijiex immunità. Il-prosekutur se jeħodha inkonsiderazzjoni għax anke f’ċirkostanzi oħra ta’ omiċidju involontarju jikkonsidrahom imma xorta jibqa’ eżami li l-Qorti finalment trid tagħmel. Din hija gwida li se tiggwida lill-prosekutur fuq kif se joħroġ l-att tal-akkuża u se tiggwida lill-prosekutur x’tip ta’ provi se jkollu bżonn. Imma nerġa’ ngħid li d-deċiżjoni aħħarija u finali se tibqa’ tal-ġudikant, kif isir fil-proċeduri kollha ta’ omiċidju involontarju. Issa nifhem li l-kriterji oġġettivi li l-Qorti tkun trid tistabilixxi huma biex tara kienx hemm periklu attwali jew imminenti u jekk kienx hemm azzjoni li ttieħdet li kienet meħtieġa biex tassigura s-sigurtà ta’ dik il-persuna. Imbagħad qam ukoll il-kunċett, li bilfors trid iddaħħlu, tal-isproporzjonalità. Pereżempju jekk xi ħadd waqa’ u għandu biss grif imma inti xorta mort tagħtih is-CPR, xi proporzjonalità hija dik? Min-naħa l-oħra jekk xi ħadd waqa’, intilef minn sensih, beda jaqta’ nifsu, eċċ., forsi dawk huma ċirkostanzi fejn il-proporzjonalità hija kompletament differenti. Però naħseb li ladarba huwa omiċidju involontarju, il-prosekutur irid jikkonsidra dan ukoll għax taffettwalek il-prova li trid iġġib u forsi taffettwalek l-esperti wkoll. Imma fl-aħħar mill-aħħar id-deċiżjoni se tkun tal-Qorti. Jekk wara seba’ snin il-Qorti tilliberah għax issib li l-aġir tiegħu kien proporzjonat u sar f’reazzjoni għal riskju immimenti, dik se tkun id-deċiżjoni t-tajba għax il-Qorti tkun applikat il-liġi.

ONOR. CLAUDIO GRECH: Iffukajna biss fuq l-aspett tal-prosekuzzjoni però ma rridux ninsew li hemm domain ieħor li huwa l-aspett ċivili; fejn inti tgħin u tagħti l-għajnuna lil persuna oħra u dik il-persuna mbagħad tispiċċa tfittxek għad-danni ...

DR ANTOINE CASHA: Dawn l-elementi fejn qed ngħidu spronzjonat, aggravitat, eċċ., mhux qegħdin fiha jekk rajt sew ... 

ONOR. CLAUDIO GRECH: Le, mhumiex qegħdin fiċ-Ċivil.

IĊ-CHAIRPERSON: Dr Casha, dawk il-klawsoli li hemm fil-Kriminal, se jaffettwaw l-abilità biex tħarrek persuna?

DR ANTOINE CASHA: Ma naħsibx li se jaffettwaw il-poter tal-pulizija li jibdew azzjoni penali u kriminali, keeping in mind li l-azzjoni penali u l-azzjoni ċivili huma separati u distinti minn xulxin. Jiġifieri waħda ma taffettwax lill-oħra. L-ewwel nett kull każ għandu jittieħed fuq il-merti tiegħu, però nemmen li l-pulizija, f’każijiet bħal dawn, se tmexxi quddiem il-Qorti xorta waħda u mbagħad tiddeċiedi l-Qorti. 

IĊ-CHAIRPERSON: Nagħmlu mod li xi ħadd għin lil xi ħadd, u dak il-xi ħadd miet, allura awtomatikament ...

DR ANTOINE CASHA: Le, mhux awtomatikament! 

IĊ-CHAIRPERSON: Jekk ikun hemm provi ta’ negliġenza ...

DR ANTOINE CASHA: Għalhekk mill-bidu nett għidt li f’kull każ trid tara ...

IĊ-CHAIRPERSON: Kull każ għalih. Jekk ikun tabib mod. 

DR ANTOINE CASHA: Jien m’għandix aktar xi ngħid. Grazzi.

IĊ-CHAIRPERSON: Dr Casha, nitolbok biex jekk għandek xi komunikazzjoni jew korrispondenza tibagħtilna bl-email u aħna mbagħad niċċirkolawha mal-Membri kollha. Grazzi. Hawn iktar kummenti? (Onor. Membri: Le) 

Mela qabel ma nagħlqu l-laqgħa nixtieq ninforma lill-Kumitat li s-Sur Colin Galea, f’isem l-MUMN, bagħatilna email biex jinformana li ma setax jattendi imma li bħala MUMN jaqblu ma’ dan l-abbozz ta’ liġi. Fil-fatt qed jgħidilna hekk; 

“Filwaqt li l-MUMN se tibqa’ favur din il-liġi, mhux se nkunu nistgħu nattendu l-Parlament minħabba laqgħat oħra fl-istess ħin marbuta mal-Ftehim Settorali.”

Għalhekk nistgħu naġġornaw din il-laqgħa u aħna nerġgħu niltaqgħu nhar l-Erbgħa fil-4.45 pm. Tajjeb ngħidilkom ukoll li għal-laqgħa li jmiss jien se nkun imsiefer fuq xogħol Parlamentari u għalhekk se tkun qiegħda tippresiedi l-Onor. Rosianne Cutajar minfloki. Nirringrazzjakom.

Fit-8.20 p.m. il-Kumitat aġġorna għal nhar l-Erbgħa, 14 ta’ Novembru fil-4.45 p.m. 

